
Frá skólastjóra 
 
Gleðilegt nýtt ár, ágætu lesendur. 
 
Nú er vorönn skólans hafin og miðsvetraruppgjör framundan 
með afhendingu vitnisburðar og viðtölum við foreldra, þriðju-
daginn 1. febrúar. Í því sambandi vil ég minna foreldra á að 
taka þátt í viðhorfskönnun foreldra þann dag. Að þessu sinni 
verða allir þátttakendur að fara í tölvu í skólanum til að 
svara. Viðhorfskönnun foreldra er skólanum mjög mikils virði 
því að upplýsingar um hvort við erum á réttri leið skiptir 
okkur miklu máli. Í gegnum árin hafa foreldrar komið með 
margvíslegar ábendingar og athugasemdir auk mikilvægra 
svara við hefðbundnum spurningum. Skólinn er samvinnu-
verkefni foreldra, starfsmanna og samfélagsins um menntun 
og uppeldi barnanna. Formleg foreldraviðtöl eru mikilvægur 
hluti þessarar samvinnu og könnun á viðhorfi er annar hluti. Í 
gegnum árin hefur aldrei verið nægilega góð nýting á viku-
legum viðtalstímum kennara þrátt fyrir hvatningu skólans. 
Spurning er hvað við getum gert í því. Heimasíðan er 
mikilvæg til að veita upplýsingar um starfsemi skólans. Þar 
er að finna skipulag og áætlanir. Ég hvet foreldra til að kynna 
sér áfallaáætlun skólans. Þar kemur fram hvað það er 
mikilvægt að fá upplýsingar um líðan og aðstæður barnanna 
þegar áfall ber að höndum. Það getur skipt máli fyrir barn ef 
starfsmaður eða kennari getur litið til með því ef eitthvað 
bregður út af, sérstaklega ef um áfall er að ræða. Á heima-
síðunni er einnig krækja sem hægt er að tilkynna um 
áhyggjur af einelti. Allar slíkar tilkynningar fara í vinnslu hjá 
eineltisteymi skólans. Við höfum einnig krækju sem við 
köllum „lof eða last“ en þar má hvenær sem er ársins koma 
á framfæri gagnrýni á verk okkar eða þakklæti. Upplýsingar 
af þessari krækju fara beint til skólastjóra og eru settar í 
farveg eða í það minnsta ræddar á fundi skólastjórnenda. 
Skólastjóri og fulltrúi skólastjóra sitja mánaðarlega fundi með 
stjórn foreldrafélagsins og þar ber margt á góma. Fundirnir 
eru óformlegir og því hafa ekki verið birtar fundargerðir. 
Dagskráin snýst um það sem hæst ber á hverjum tíma. 
Foreldrar geta komið málum til stjórnar félagsins sem tekur 
þau upp í viðtölum við skólastjóra. Skólastjóri og 
aðstoðarskólastjóri sitja reglulega fundi í skólaráði og eru 

upplýsingar um ráðið á heimasíðu skólans ásamt 
fundargerðum. Hér hef ég einungis lýst hluta af þeirri miklu 
samræðu sem á sér stað á milli þeirra sem standa að 
skólanum. Þá eru ótalin þau miklu samskipti sem eiga sér 
stað á milli umsjónarkennara og foreldra sem eru í raun 
grunneiningar starfsins. Umsjónarkennarar á yngri stigum 
senda vikulegar upplýsingar heim. Einnig eru umsjónar-
kennarar í samskiptum við einstaka foreldra. Í því sam-
bandi vil ég hvetja til að upplýsingagjöf milli foreldra og 
skóla í tölvubréfum séu í símskeytastíl en allar frekari sam-
ræður fari fram í síma eða í viðtali. Hér hef ég einungis 
stiklað á stóru bæði til að veita upplýsingar og til að hvetja 
til aukinna samskipta. Ég vil svo þakka foreldrum fyrir 
einstaklega góð og gjöful samskipti. 
 
Með góðum nýárskveðjum, 
Ásgeir Beinteinsson 
skólastjóri

Foreldraviðtöl og námsmat 
28. janúar verður vitnisburður nemenda afhentur. Í fram-
haldi af því verða foreldraviðtöl þriðjudaginn 1. febrúar. 
Foreldrar fá fljótlega upplýsingar um viðtalstíma. 
Nemendur 5. bekkjar og eldri koma í viðtölin með 
foreldrum sínum. 

 

Viðhorf foreldra til Háteigsskóla 
Í tengslum við foreldraviðtöl 1. febrúar könnum við í tólfta 
sinn viðhorf foreldra til Háteigsskóla. 
Upplýsingar sem okkur berast í þessum könnunum skipta 
okkur miklu máli, bæði lof og last. Spurningarnar eru mjög 
fáar og á ekki að taka nema 5-10 mínútur að svara. Við 
vonumst til að sem flestir taki þátt í könnuninni. 
Könnuninni verður hægt að svara í tölvum hér í skólanum 
eftir helgina. 1. febrúar verða tölvur fyrir þátttakendur í 
tölvustofunni við hlið bókasafnsins og í salnum. Aðra daga 
verður hægt að svara í tölvu á skrifstofu skólans. 
Vinsamlegast  svar ið e inu s inni f yr ir  hvert  barn.  

 

Ánamaðkur 
Einu sinni sá ég ánamaðk. Ég tók hann og setti hann í fötu 
og setti mold í hana.              Ingvar Steinn Ingólfsson, 1. bekk 

  



Háteigur  2 

Vetrarleyfi  
Eins og fram kemur í skóladagatali verður vetrarfrí dagana 
21. – 23. febrúar. Vonandi geta flestir nýtt þessa daga til 
samveru. 

 

Í sumarbústað 
Í sumar var ég í sumarbústað með Emil frænda mínum. Við 
spiluðum oft fótbolta langt fram á kvöld. Stóri frændi minn er 
góður í fótbolta og kenndi mér margt. Emil fór svo heim til 
sín til Englands eftir tíu daga heimsókn. 

Úlfar Garpur Gunnarsson, 1. bekk 
 

Ferðin í Mjólkursamsöluna 

Í dag fór ég í Mjólkursamsöluna. Fyrst fengum við að vita að 
bíllinn úr Mjólkursamsölunni tæki 33.000 lítra. Svo fengum 
við að skoða myndir frá því í gamla daga. Svo fórum við í 
Mjólkursamsöluvinnubúninga og fengum að fara inn í 
herbergi sem maður fékk að sjá hvernig mjólkin væri flutt og 
hvernig umbúðirnar væru gerðar. Mér fannst það mjög flott. 
Svo fórum við að hitta mjög skemmtilegan töframann. Hann 
sýndi okkur marga skemmtilega galdra. Mér fannst það mjög 
flott. Svo fórum við í herbergi sem bjó til bragðið. Það var 
líka mjög flott. Svo fórum við að skoða hvernig súkkulaðiís 
væri gerður og pakkaður inn og svo fórum við í frysti sem var 
með öllum ísnum í. Mér fannst það mjög flott. Svo fórum við 
á neðstu hæð að fá okkur mjólkurglas og kleinu, kex og 
íspinna, en svo kallaði einn vinnumaður á okkur og sagði að 
við þyrftum að fara heim upp í skóla. Á leiðinni töluðum við 
um margt skemmtilegt. Það langflesta sem við töluðum um 
var um Mjólkursamsöluferðina.  Tómas Orri Örnólfsson, 3. bekk 

 

     Strokleður 
     Strokleður er framleitt í ýmsum löndum 
     í risastórum verksmiðjum. 
     Fólk býr það til með eigin höndum 
     fyrir góðu strokleðri við biðjum. 
     Við notum þau til að stroka út villur 
     úr bókum sem við setjum í hillur. 

Sandra, Ragnar, Kári og Elín Metta í unglingadeild 
 

Samfélagsfræði í 10. bekk 
Í nóvember hófst gífurlega skemmtilegt hópverkefni í sam-
félagsfræði hjá 10. bekkingum. Dregið var í hópa og fékk 
hver hópur ákveðið verkefni  sem einskorðaðist við einhvern 
part af menningu Íslands, fyrr og nú. Verkefnin voru af 
ýmsum toga og tengdust íslenskri og erlendri kvikmynda-
sögu, tónlistarmenningu og skemmtanalífi hérlendis og ekki 
má gleyma starfsemi Ríkisútvarpsins. Unnu 10. bekkingar, í 
samstarfi við Svövu samfélagsfræðikennara, hörðum 
höndum að verkefninu í u.þ.b. 3 vikur og uppskeran var 
fjöldinn allur af plakötum, myndböndum og glærusýningum.  
Það sem stendur eftir eru glæsileg verkefni og  10. 
bekkingar eru mun fróðari um dægurmál Íslendinga en áður!  

Elín Metta Jensen og Unnur Björk Elíasdóttir, 10. bekk 

 

Á sleða 
Þegar ég fór á sleða með ömmu var rosa gaman. Ég renndi 
mér og ég datt aldrei. 

Sveinn Valfells, 1. bekk 

 

..eik 
Allir krakkar eru í leik 
en engum sleik, 
við borðum bara steik 
og drekkum sjeik. 
Krummi fer á kreik 
og skýin dansa breik. 
Kristinn, Breki, Sturla og 
Gunnar Jökull, unglingadeild 

Fallega þrykkið hér fyrir ofan gerði  
Halldóra Líney Finnsdóttir í 6. bekk 

 

Sjálfstæð verkefni í verkhring á unglingastigi 
Nemendur í verkhring eru komnir á fulla ferð við að vinna 
við þau verkefni sem þeir völdu sér. Á uppskerufundi munu 
þeir kynna afraksturinn sem gæti m.a. orðið í formi mynd-
bands, tónlistar, plakats, teiknimyndasögu eða glæru-
kynningar. Verkefnin nú eru Skólahreysti, Stærðfræði-
keppni, Spurningakeppnin Nema hvað, Fótboltavöllur í 
smíðum, Bakstur og bók, Bake a cake, Tennistales in 
Reykjavík, Saumaklúbbur, Prjón, Food la hotel“, Lost-
ritgerð, Stelpur, heilsa, fegurð, Japanskar teikningar, 2x 
skinkur, Tómstundir í skólum, Saumar, Hvernig er nammi 
búið til, Dýraverkefni, Bekkurinn okkar, Ömmubakstur, 
Sauma kjóla, Tónlist, Pivot awesomeness, Teiknimynda-
sögur, Hundarnir okkar, Kvikmyndabakstur, They shall all 
be one, Menntaskólar, Glæpamyndir, Álver á Íslandi, Matur 
í Víetnam, Nammiland og Jafar, borðspil. Eins og sést er 
úrvalið mikið og hugmyndaflug nemenda óendanlegt! 

 

Umsagnir sýnilegar í Mentor  
Á heimasíðu Mentor birtist eftirfarandi frétt: „Sú nýjung 
hefur orðið á aðgangi foreldra og nemenda að undir 
flipanum einkunnir er nú hægt að sjá umsagnir þó engin 
tölueinkunn hafi verið skráð. Margir kennarar skrifa 
umsagnir með einkunnum og einnig er í mörgum tilvikum 
eingöngu gefnar umsagnir. Aðeins þarf að smella á tal-
blöðruna til lesa umsögnina og vonumst við til að þessi 
nýjung eigi eftir að nýtast vel.“ 
Þegar búið verður að afhenda námsmat munu því nýjustu 
einkunnir og umsagnir verða sýnilegar í Mentor, en eldri 
umsagnir er nú þegar hægt að skoða. 

 

Allt í hund og kött? 
Einu sinni var stelpa. Hún átti kött og hund. Einu sinni 
gleymdi stelpan að loka dyrunum og líka búrunum þeirra 
og þau fóru að rífast. Og þegar stelpan kom heim þá var 
allt í drasli og bæði dýrin voru voða vesæl og þau þurftu að 
fara til dýralæknis og þau voru í lagi. Svo fóru þau heim og 
upp frá því rífast þau aldrei aftur.  

Anna Soffía Hauksdóttir, 1. bekk 
 

Hvíta húsið 
Eins og margir vita, þá fékk Frístund og 105 til afnota hús 
sem stendur við suðvesturhorn skólalóðarinnar. Eftir 
samkeppni um nafn og atkvæðagreiðslu fékk húsið nafnið 
„Hvíta húsið“. Það verður ekki amalegt fyrir krakkana að 
geta farið í Hvíta húsið eftir skóladaginn! 

 
 

          Spakmæli mánaðarins:           
Besta gjöfin er gott fordæmi. 

 


